
Ciencias da Terra e do Medio Ambiente

2º DE BACHARELATO

INTRODUCCIÓN

O ámbito de estudio das Ciencias da Terra e do Medio Ambiente configúrase arredor de dous grandes aspectos sinalados no seu título: o estudio dos sistemas terrestres e a súas interaccións coa sociedade humana. A ciencia ambiental foi xurdindo nas pasadas décadas a partires do recoñecemento dos efectos adversos da humanidade sobre o medio; é dicir, da toma de conciencia da existencia dos problemas ambientais.


Aparece como un conglomerado das distintas implicacións ambientais nas ciencias experimentais clásicas (unha bioloxía, xeoloxía e química co apelido ambiental) no que se van engadindo aspectos asociados á esfera das ciencias sociais incluíndo economía, xeografía, socioloxía, filosofía, entre outras. Esta superposición inicial de diversas áreas de coñecemento evoluciona cara a unha integración e reelaboración das mesmas nun marco propiamente interdisciplinar.


O carácter interdisciplinar e sintético é precisamente un dos signos de identidade desta materia de Bacharelato, mentres que a reelaboración citada ten moito que ver coa adopción dunha perspectiva sistémica e global apta para a aproximación á complexidade das interrelacións entre sistemas naturais e humanos.


As Ciencias da Terra e do Medio Ambiente pretenden ser un instrumento para facilitar a comprensión do mundo que nos rodea e a súa dinámica, dun modo global e sistemático; tamén, un instrumento para aumentar a capacidade de percepción e valoración do contorno e dos problemas asociados ás actividades humanas. Esta disciplina debe promover unha reflexión científica da problemática ambiental que proporcione fundamentos para que o alumnado poida alcanzar unha formación que impregne a súa actuación como cidadáns e futuros profesionais, e tamén uns valores, actitudes e intereses precisos para protexer e mellorar o medio. Por outro lado, a perspectiva deste materia constitúe un valor en si mesmo, pois inclúe a integración das contribucións de diferentes disciplinas, a busca e tratamento de información relevante coa axuda das novas tecnoloxías e un esforzo de síntese que proporciona unha base importante para estudios superiores de tipo social, científico e técnico.


Os contidos desta materia organízanse en tres bloques. O primeiro, máis que unha introducción, constitúe unha presentación de ferramentas conceptuais e procedimentais que deben ser empregadas durante o resto do curso: o carácter sistémico da problemática ambiental, as estratexias de obtención, a avaliación de información ambiental, o papel dos modelos socioeconómicos, o concepto de sostibilidade e os referentes do cambio ambiental. O segundo é o máis amplo, e inclúe a información básica procedente das Ciencias da Terra así como o núcleo duro das Ciencias Ambientais: o estudio de recursos, impactos e riscos. Organízanse os contidos mediante o estudio sucesivo dos principais subsistemas naturais —biosfera, atmosfera, hidrosfera, edafosfera e xeosfera—, revisando en cada caso os fundamentos proporcionados polas ciencias clásicas e introducindo a continuación os contidos propios da ciencia ambiental. O terceiro e último bloque volve á perspectiva das sociedades humanas, recapitulando aspectos económicos e ampliando o referente á xestión ambiental.


Evidentemente, a secuenciación de contidos corresponde á programación de aula, e debido precisamente á intensa interrelación entre as cuestións tratadas, podemos deseñar moitas organizacións alternativas que representan tanto cambios menores como outros máis importantes. A modo de exemplo, ten tanta lóxica tratar os recursos forestais dentro da biosfera como na edafosfera; tamén poderiamos abordar nun tema toda a problemática dos recursos naturais, o que xa constitúe un cambio profundo na organización, pois asóciase normalmente a unha presentación menos integrada. Tamén hai que dicir que unha aproximación integrada pode prescindir do último bloque, xa que as consideracións económicas, sociais, lexislativas e de xestión quedarían incluídas no tratamento de cada subsistema. En calquera caso, parece importante unha introducción precoz dos aspectos incluídos no primeiro bloque, a fin de que poidan ser utilizados en calquera momento do desenvolvemento da materia.
OBXECTIVOS XERAIS 
· Recoñecer a existencia e magnitude dos problemas ambientais, como resultado da interacción entre os sistemas naturais e a sociedade humana.
· Comprender o funcionamento básico dos sistemas terrestres, as interaccións que se dan entre eles e as relacións mutuas co sistema humano.

· Analizar as causas que dan lugar a riscos naturais e coñecer algunhas das medidas utilizables para a súa predicción, prevención e corrección.

· Avaliar os beneficios económicos procedentes dos recursos naturais, incluíndo tanto o valor directo asociado o seu consumo ou resultante da súa introducción no mercado, como os beneficios procedentes do seu papel funcional ou servicios á sociedade.

· Recoñecer a existencia de límites para a explotación de recursos naturais, en función da sús renovabilidade e do impacto xenerado, avaliando a sostibilidade de diferentes alternativas de utilización.

· Saber utilizar certas técnicas e instrumentos de tipo químico, biolóxico, xeolóxico, de tratamento de datos e estadísticas, así como as asociadas ás novas tecnoloxías para abordar problemas ambientais.

· Investigar algúns problemas ambientais desde unha perspectiva científica globalizadora, recollendo datos, elaborando conclusións e propoñendo alternativas.

· Tomar conciencia de que a natureza ten unha capacidade de carga que limita a presión que a humanidade pode exercer, polo que debemos coñece-lo seu funcionamento e actuar en consecuencia para asegura-lo noso benestar e o das xeneracións futuras.

· Mostrar actitudes de protección do medio ambiente escolar, familiar e local, criticando razoadamente medidas inadecuadas, e participar activa e reflexivamente en accións orientadas cara a súa protección.

CONTIDOS MÍNIMOS

I. Introducción ás Ciencias Ambientais. (16-20 sesións)

I.1. A natureza sistémica dos problemas ambientais. (5 – 7 sesións)

Os problemas ambientais como interacción de sistemas naturais e socioeconómicos. Interdisciplinariedade das Ciencias Ambientais.

Consideramos que a razón da presencia desta asignatura é o recoñecemento da importancia dunha problemática ambiental e que resulta adecuado explicitalo como presentación. Ademais, cada problema ten unha compoñente socioeconómica, política ou ética que, pese a non constituí-lo núcleo da asignatura, tampouco podemos obviar.

Sistemas: límites e compoñentes, estrutura e interaccións, cambios, homeostase e autoorganización. Complexidade e modelos dinámicos.

A perspectiva sistémica resulta útil para abordar os problemas ambientais. O obxectivo non é a "teoría de sistemas" senón manexar ideas relativas a sistemas como recoñecemento de elementos e a súa estrutura, destacando especialmente as interaccións (directas, inversas, realimentacións) e a dinámica resultante (desequilibrios, homeostase), que no seu caso modifica a estructura previa (autoorganización, perturbación). Estas ideas iranse ademais matizando a medida que se avance nos temas do bloque II.

Os conceptos de recurso natural, residuo, impacto ambiental e risco natural dende a perspectiva da teoría de sistemas.

Aquí poderiamos aproveitar para introducir algúns dos conceptos básicos das ciencias ambientais: recursos (entradas), impactos (modificacións da estructura ou da dinámica), riscos (procesos e alteración dos mesmos), residuos (saídas).

I.2. Ciencia ambiental, información e novas tecnoloxías. (Non se dedicarán máis de 4 sesións)

Metodoloxía científica e comunicación da información, a súa fiabilidade. Acceso á información ambiental en internet.

Comentar os distintos tipos xerais de divulgación científico-técnica existentes (xornais, revistas de divulgación, publicacións técnicas, boletíns oficiais da administración....) e a fiabilidade de cada tipo. Tamén parece interesante que se realicen actividades de busca e manexo de información en internet.

Teledetección: técnicas e productos. Sistemas de Información Xeográfica (SIX): fundamentos, tipos e aplicacións. Modelos informáticos de simulación.

Recomendase aborda-lo tema dun modo práctico explicando só as ideas máis básicas. Así por exemplo, o fundamento do sistema de posicionamiento global (GPS) e, sobre todo, para qué, cando e como se pode utilizar cada elemento (novos aparellos, técnicas e software).

En varias ocasións poderemos utilizar estas ferramentas (por exemplo tomando datos do satélite TOMS no tema da destrucción do ozono, comentando gráficas resultantes dos modelos de simulación no tema de cambio climático, referíndonos os SIX cando se estudien os recursos asociados ós solos, ou na xestión de riscos ou de espacios naturais,...)

I.3. Cambios ambientais no pasado e crise ambiental. (7 – 9 sesións)

Intensidade e ritmo de cambio na historia da Terra: a evolución da xeosfera, hidrosfera, atmosfera e biosfera.

Preténdese enmarcar os cambios producidos pola humanidade no contexto de cambio ambiental continuo no que se atopan os sistemas naturais dende a orixe do planeta (pero resaltando as diferencias en intensidade e velocidade).

Os cambios ambientais de orixe antrópica: a súa relación coa evolución demográfica, das tecnoloxías e co modelo económico de crecemento continuo.

Crise ambiental e sostibilidade como alternativa. Principios operativos de sostibilidade.

A idea é sentar a bases para comezar desde o inicio do curso a interpretación das interaccións entre sociedade e natureza (papel da economía, demografía e tecnoloxía), da situación xeral na que nos atopamos (crise ambiental), e sobre todo, das alternativas (sostibilidade). Cremos que isto é un aspecto fundamental, adiantar a elaboración do concepto de desenvolvemento sostible, para que poda ser aplicado en cada un dos temas que virán a continuación. Isto implica a necesidade de dar pautas para a avaliación da sostibilidade de distintas alternativas a un mesmo problema (utilización de menos recursos non renovables, adecuación ás taxas de renovación nos recursos potencialmente renovables, respecto da capacidade de carga na emisión de residuos, selección de tecnoloxías e políticas en función da eficiencia na utilización de recursos, principio de precaución, etc). É conveniente tamén referirse ó sentido dos convenios internacionais para a correcta xestión de diferentes aspectos da crise ambiental.

II. Os subsistemas terrestres e a súa problemática ambiental (82 - 94 sesións)

II.1. A Biosfera. (20 – 24 sesións)

Os ciclos bioxeoquímicos como modelo de interacción dos subsistemas terrestres. 

Como orientación, deberiase incidir na especiación química (elementos do sistema), os depósitos (estructura), os procesos implicados (xeolóxicos e biolóxicos) e a súa cuantificación mediante fluxos (dinámica). Desde o punto de vista ambiental, é interesante facer referencia á relación entre tamaño de depósito e fluxo (renovabilidade) e ás modificacións antrópicas. Segundo o ciclo tratado (C, N, S e P) estes aspectos terán diferente importancia relativa. 

Estes ciclos poñen de manifesto a interdependencia dos temas que se verán a continuación, a importancia das interaccións.

 

Fluxo de enerxía nos ecosistemas, relacións tróficas, producción e eficiencias.

Neste apartado preséntanse diferentes conceptos: niveis tróficos, relacións, así como representacións do tipo das redes e pirámides tróficas. Aconséllase non pararse na parte máis descriptiva (como relacións tróficas) e incidir nos parámetros biomasa, producción e sobre todo productividades ou eficiencias (o concepto habitualmente peor comprendido), a fin de permitir a comparación de ecosistemas (especialmente entre terrestres e acuáticos) e reflexionar sobre a súa explotabilidade/conservación.

Cambios no tempo: dinámica de poboacións, sucesión e perturbación.

Respecto á dinámica de poboacións, pouco maís que traballar coas curvas clásicas para deixar ben establecidos os conceptos de potencial biótico e capacidade de carga (pódese relacionar con realimentación, ou aproveitar para relacionar con explotabilidade presentando o principio xeral de explotación máxima sostible en N=K/2).

Respecto ós cambios nas comunidades, deterse en sucesión o suficiente como para utilizar como indicadores de etapa conceptos xa vistos (parámetros tróficos, r e k-estrategas, homeostase) aproveitando para introducir o concepto clásico de diversidade ecolóxica e índices de diversidade, de modo que non se confunda co de biodiversidade que se verá un pouco máis adiante. A utilización de parámetros tróficos permite reflexionar sobre explotabilidade e perturbacións (a esencia de moitos problemas ambientais).

Distribución espacial: factores condicionantes.

Facer referencia aos grandes biomas planetarios para recapitular os factores condicionantes da distribución espacial. Diferenciar entre factores que operan a nivel oceánico dos que interveñen nos continentes. Tamén pódese aludir ás adaptacións asociadas a estes factores. 

Erosión de biodiversidade e conservación, os espacios protexidos.

O problema en sí da perda de biodiversidade deberá incluir catro aspectos: razóns para conserva-la biodiversidade, causas e consecuencias das actuais elevadas taxas de extinción, e medidas posibles para minimizar este problema. Diferenciar no posible a casuística global da rexional e local.

Precisamente en relación con estas medidas pódese aproveitar para introduci-la cuestión dos espacios protexidos: familiarización coas figuras ligadas á lexislación estatal, europea e autonómica. É conveniente tamén trata-los espacios protexidos desde aspectos educativos e económicos. 

Ecosistemas urbanos: o problema dos residuos.

Abordar o fluxo de materia e enerxía nunha aglomeración urbana. Facer referencia á definición, composición, clasificación, xestión e tipos de tratamentos para os Residuos Sólidos Urbanos e para os outros tipos de residuos (industriais , agrarios, sanitarios, radioactivos..).

 

II.2. A Atmosfera. (18 – 20 sesións)

Estrutura vertical. Función protectora, regulación térmica e invernadoiro. Dinámica da troposfera, tempo e clima. Clima de Galicia no contexto ibérico.

A descrición da interacción da radiación solar coa atmosfera na vertical, expresada na curva de temperatura, permite explicar simultáneamente a estructura en capas, o papel protector (con especial incidencia na capa de ozono,) e ideas clave como a de inversión térmica e invernadoiro (lembrade co principal gas invernadoiro e o vapor de auga).

Por outro lado, da análise do balance da radiación váise á comprensión do motor da dinámica das capas fluídas (coa introducción da conservación do momento angular –Coriolis- xa temos a circulación xeral atmosférica). Complétase cunha somera descriptiva de aspectos como os núcleos báricos (anticiclóns e borrascas), mecanismos de precipitación (útiles na análise de riscos) e o papel do chorro e frente polar. Sobre a estabilidade na vertical, resaltar o papel dos citados núcleos e insistir no concepto de inversión; o traballo con curvas de gradientes é máis ben opcional pois sistemáticamente non se vai dispoñer deses datos (resultaría máis útil por exemplo unha descrición cualitativa das situacións que dan lugar ás distintas modalidades de inversión térmica).

Sobre o clima dar nocións básicas ligadas á identificación mediante climogramas e mapas dos tipos climáticos típicos das nosas latitudes. Tomaranse como referencia as peculiariades climáticas de Galicia: influencia atlántica (dinámica oceánica e atmosférica) e disposición do relevo.

Contaminación, orixe e características do smog e da precipitación ácida. Control da calidade do aire, medidas de prevención e corrección.

O tema céntrase na contaminación química (gases e aerosois). A nivel de conxunto será necesaria unha breve caracterización dos contaminantes e unha reflexión sobre os factores que condicionan a aparición de situacións de contaminación. En concreto, para os problemas de smog (sulfuroso e fotoquímico), de ozono troposférico e da precipitación ácida, habería que describir as sustancias implicadas, a procedencia destas, os mecanismos, no seu caso, e os efectos e medidas a tomar. 

Impactos globais: destrucción de ozono estratosférico e cambio climático inducido.

Neste caso debérase incluir tamén sustancias-mecanismos-efectos-medidas. 

No caso do ozono estratosférico a información que hai que aportar sobre mecanismos debe permitir unha explicación das observacións (¿por qué o burato sobre os polos e precisamente nunha época do ano?) incluindo a mención dos axentes destructores (Cl e Br), o papel dos sumidoiros (óxidos de nitróxeno e metano), das NEP e do vórtice polar.

Para o cambio climático, no que se refire a mecanismos, é importante introduci-lo concepto de forzamento de radiación, considerando que os dous factores mellor establecidos son o quentamento por incremento de gases de invernadoiro e o enfriamento por aerosois de sulfato. No Terceiro Informe do IPCC do ano 2001 ( www.ipcc.ch/ ) atópase información abundante (en español) sobre a base científica, os impactos e a súa mitigación .

II.3. A Hidrosfera. (18 – 20 sesións)

Ciclo hidrolóxico. Os recipentes hídricos: océanos e a súa dinámica, augas continentais superficiais e subterráneas.

Para o caso dos océanos indicar algunhas características químicas (ións e salinidade, pH, gases disoltos) e físicas (transmisión de luz, temperatura –termoclina-, densidade). Na dinámica, ademáis da mención de ondas e mareas, especificar algo máis sobre correntes, sinalando a circulación xeral oceánica e detallando algo a circulación no litoral (aplicado ó caso de Galicia, con referencia ás rías), sen esquecer a cuestión dos afloramentos. Isto será de utilidade para o apartado de producción biolóxica e para analizar impactos no litoral.

Nas augas continentais superficiais destaca-lo control da topografía –cuncas hidrográficas- referencia no estudio de recursos hídricos ou de riscos. Pódese obviar tódala descriptiva de Xeografía Física/Xeodinámica, sendo máis aconsellable aportar detalles só na medida en que se necesiten (por exemplo hidrogramas cando traballemos con risco de inundacións). Tamén podemos pasar por alto aspectos de limnoloxía (que aparecen nalgúns textos), pois xa ampliamos na parte referida á oceanografía de Galicia.

Sobre augas subterráneas, toca-las ideas básicas sobre acuíferos, con algunha referencia á situación en Galicia (véxase por exemplo "As augas de Galicia" do Consello da Cultura Galega).

Recursos biolóxicos na hidrosfera: pesca e acuicultura.

Trátase de dar unha idea xeral das posibilidades e problemas (sobreexplotación, efectos dos distintos tipos de captura sobre a dinámica das poboacións, impacto da acuicultura) destes recursos tanto a nivel mundial (véxase por exemplo os informes da FAO en www.fao.org) como para o caso de Galicia. 

Recursos hídricos: disponibilidade e demanda, xestión e planificación hidrolóxica.

Resaltar a diferencia entre as estratexias de xestión baseadas na demanda (racionalización do uso) frente as que buscan o incremento da dispoñibilidade (obras públicas). Dar pinceladas da situación mundial (hai informes recentes traducidos en www.unesco.org/water/wwap). Facer referencia explícita ó caso español realizando unha análise critica do Plano Hidrolóxico Nacional. 

Contaminación e calidade da auga. Tratamento e depuración. Outros impactos: sobreexplotación e salinización de acuíferos. Contaminación mariña.

Na parte descriptiva relaciona-las sustancias contaminantes coa súa procedencia (usos da auga). Evita-la confusión (presente nalgúns textos) entre contaminantes e indicadores de calidade. Facer referencia explícita á eutrofización. Resaltar a diferencia entre tratamento e potabilización nas ETAP e a depuración nas EDAR (o alumnado tende a confundilos). Dar nocións sobre a situación de calidade no contorno da UE (hai informes ó respecto, e tamén relativos a contaminación atmosférica e oceánica, á enerxía, etc na Axencia Ambiental Europea www.eea.eu.int/ ). Na contaminación mariña indicar a diferencia entre a omnipresente contaminación crónica (ausente dos medios de comunicación) e á ligada ás grandes catástrofes.

 

II.4. A Edafosfera. (8 - 10 sesións)

O solo: concepto, compoñentes e organización. Rasgos xerais dos solos de Galicia en relación ós factores de edafoxénese. 

Nocións básicas que inclúan os conceptos de horizonte, textura, complexo de cambio, reserva de auga útil. Non hai que facer clasificación, pero no caso de empregar nomes, utilícense ós da clasificación FAO. Nos factores, destacar litoloxía e topografía a escala de Galicia. Utilizar o factor tempo para resaltar a vulnerabilidade dos solos (podemos considerar unha taxa media de formación de 1 tonelada por hectárea e ano, frente a unhas taxas de erosión medias en Europa e Norteamérica de 17 toneladas).

O solo como recurso e recursos biolóxicos asociados.

Dar unha idea dos usos posibles do solo, a incompatibilidade entre algúns deles, a importancia socioeconómica da crecente urbanización, e da necesidade de Ordenación do Territorio. Panorama dos recursos forestais e agrogandeiros a nivel mundial (son útiles os informes da FAO) e a nivel de Galicia.

Impacto das actividades agropecuarias e forestais. Erosión e degradación de solos, deforestación e desertificación.

Centrarse no fenómeno da desertificación e indicar as causas do mesmo relacionadas coas prácticas agrícolas, sobrepastoreo e destrucción/sobreexplotación forestal. Relacionar cada unha destas causas coas medidas para combater a erosión e a desertificación. Prescindibles detalles relativos á cuantificación da erosión (USLE, etc)

II.5. A Xeosfera. (20 - 22 sesións)

Panorámica da xeodinámica externa e interna en relación ós fluxos de enerxía incidentes na superficie terrestre. Xeodinámica e xénese de xacementos minerais

Esta panorámica non precisa dun resumo condensado da xeodinámica. Preténdese simplemente resaltar as relacións dos fluxos de enerxía con recursos e riscos (por exemplo, mediante o comentario dun simple esquema ou táboa de dobre entrada). Isto pódese completar cunha actividade semellante que relacione recursos e riscos con "elementos xeolóxicos" (litoloxía, estrutura/tectónica, clima) e "procesos xeolóxicos" (magmatismo/metamorfismo, actividade tectónica, proceso sedimentario). E dicir, trátase de poñer de manifesto relacións entre xeoloxía e aspectos de ciencia ambiental (hai que ter en conta que algunhas destas relacións xa foron exemplificadas (litoloxía con acuíferos ou con edafoxénese) ou serán ampliadas a continuación.

Complétase cunha idea básica de xacementos asociados a procesos internos e externos.

Recursos minerais, impacto da minería e restauración ambiental. Recursos enerxéticos e impacto da súa obtención e utilización.

Para os recursos minerais incidir no carácter non renovable, destacando a diferencia entre recurso e reserva, e sinalar alternativas ó consumo crecente: reciclaxe /segunda fusión, sustitución, diminución por incremento de eficiencia. Facer unha clasificación simple con referencia ós recursos galegos. Relacionar os impactos da minería coas medidas correctoras ou de restauración ambiental.

Os recursos enerxéticos considerarémolos no seu conxunto, independentemente de que a orixe sexa xeolóxica. Incidir na importancia do aforro / mellora de eficiencia. Comparar as distintas formas de enerxía en base á renovabilidade, ao impacto producido nas distintas etapas do sistema enerxético, e á viabilidade técnica/económica.

Riscos naturais: clasificación, avaliación, medidas preventivas e correctoras.

Trátase de poder aplicar os factores de risco (perigosidade, exposición, vulnerabilidade) aos casos de risco sísmico, volcánico, inundacións, inestabilidades de terreo (movementos de ladeira, sen esquecer subsidencias e colapsos, solos expansivos, etc.), e aos riscos ligados a procesos litorais e a fenómenos atmosféricos. Indicaranse tamén as medidas posibles de planificación para cada tipo de risco citado.

III. Medio ambiente, política e sociedade. (3 - 5 sesións)

III.1. A resposta do sistema humano.

Modelos socioeconómicos e medio ambiente: recapitulación. A diferente perspectiva dos países máis e menos desenvolvidos.

Instrumentos de xestión ambiental: Lexislación ambiental, ordenación do territorio e avaliación do impacto ambiental.

En caso de que se optara pola inclusión de aspectos socioecónómicos e lexislativos nas distintas unidades do bloque II, só restará presentar algunas ideas sobre Avaliación do Impacto Ambiental (destacando a importancia, desde o punto de vista da participación cívica, da fase de información pública e alegacións). En caso contrario, aproveitar para completar estas cuestións, sen esquecer a importancia da Educación Ambiental.

CRITERIOS DE AVALIACIÓN

· Utilizar un enfoque sistémico na aproximación á problemática ambiental, empregando modelos simples que representen a organización e dinámica dun sistema natural.
· Ubicar correctamente na escala de tempo xeolóxico os cambios ambientais de orixe natural acaecidos na historia do planeta, e comparalos cos relacionados con actividades humanas.

· Analisar as interacccións entre o sistema económico e os sistemas naturais, introducindo os conceptos de recurso, residuo, impacto e risco, e clasificando cada un destes segundo diferentes criterios.

· Coñecer as características do fluxo de enerxía nos ecosistemas, os factores limitantes da producción e as eficiencias, deducindo consecuencias prácticas para o aproveitamento de recursos biolóxicos.

· Indicar as causas e repercusións da erosión de biodiversidade, enumerando alternativas para frear esta tendencia.

· Explicar a dinámica dos sistemas fluidos da terra, con incidencia nas interrelacións atmósfera-hidrosfera e nas influencias sobre os demais sistemas terrestres.

· Indicar algunhas variables que inciden na capacidade da atmosfera para dispersar contaminantes, razoando cales son as condicións meteorolóxicas asociadas a maior risco de contaminación.

· Coñecer e interpretar parámetros físicos-químicos e bioindicadores para a detección do nivel de contaminación de augas e atmosfera, valorando a súa calidade en relación ás comunidades biolóxicas e, segundo o caso, a súa adecuación para o consumo humano ou os efectos da exposición.

· Establecer as relacións entre os fluxos de enerxía na xeosfera e os procesos xeolóxicos, os recursos e os fenómenos de risco.

· Utilizar o concepto de sostibilidade para a avaliación de diferentes alternativas relacionadas coa explotación de recursos naturais, mediante unha análise de beneficios (calidade de desenvolvemento socioeconómico) fronte ós perxuizos (esgotamento, impactos).

· Investigar as fontes de enerxía que se utilizan actualmente en Galicia e en España en comparación co resto de Europa, avaliando o seu futuro e o de outras alternativas enerxéticas.

· Planificar unha investigación para avaliar os riscos máis frecuentes que pode sufrir un territorio do noso país, considerando as súas características climáticas, litolóxicas, estruturais, xeomorfolóxicas e as debidas aos asentamentos humanos, realizando un informe no que se indiquen medidas mara minimizar os riscos.

· Enumerar as razóns polas que existen en España zonas sometidas a unha progresiva desertización, propoñendo algunhas medidas razoadas para paliar os seus efectos.

· Coñecer os principais pasos para a realización dun proceso de avaliación do impacto ambiental, e utilizar técnicas para a identificación e valoración de impactos asociados a un determinado proxecto.

· Distinguir para un problema ambiental concreto, as posicións e argumentos propios de distintos modelos socioeconómicos.

· Propoñer unha serie de medidas de tipo comunitario que poida segui-la cidadanía encamiñadas a aproveitar mellor os recursos, a diminuí-los impactos, a mitiga-los riscos e a conseguir un ambiente máis saudable.

· Utilizar técnicas basadas nas novas tecnoloxías da información e da comunicación como instrumentos en pequenas investigacións ambientais.

O exercicio nesta materia comporase de cinco apartados. 

· No primeiro figurará un texto, relacionado con algún tema ambiental, extraído de algún medio de comunicación ou información e sobre o que se farán cinco preguntas das que o alumno elixirá tres.

· O segundo apartado consistirá na presentación dunha táboa de datos, gráfico ou esquema, sobre o que se farán catro cuestión das que o alumno elixirá dous. 

· O terceiro apartado consistirá de dous bloques con dúas cuestións cada un deles. O alumno deberá de elixir un dos bloques. En ningún caso poderán mesturarse as cuestións dos bloques. 

· O cuarto apartado consistirá na elaboración de catro frases, cada unha delas deberá incluír tres termos extraídos dunha serie de 15 que incluirá o texto da pregunta. Na frase poderán figurar outros termos non presentes no listado, mais non poderá repetilos nin empregar mais de tres na mesma frase.

· No quinto apartado do exame, alumno deberá explicar o significado de cinco termos elixidos entre 8, e explicar os conceptos que se indiquen sobre cada un deles.

Na valoración de cada un dos apartados da proba se terá en conta que a terminoloxía e as expresións utilizadas sexan correctas e precisas e a capacidade para interpretar as lecturas, gráficos, datos, etc. formulados. 

No primeiro, segundo e terceiro apartado da proba, valoraranse cada unha das cuestións formuladas ata un máximo de un punto. 

Cada unha das frases construídas, no cuarto apartado, valoraranse con 0,25 puntos sempre e cando sexan correctas e están construídas seguindo as normas especificadas. 

Cada un dos conceptos do quinto apartado da proba, explicados de xeito correcto valoraranse ata 0,4 puntos. 

PROPOSTA XERAL DE AVALIACIÓN

A avaliación terá un carácter formativo e de punto de reflexión para encauza-la aprendizaxe e e tentar que sexa o máis significativa posible.

Como instrumento de avaliación teranse en conta tódolos materiais elaborados polo alumnado e tódolas as súas actividades, podendo concretarse nas seguintes actuacións:

· Valoración da actitude e participación xeral nas clases, teóricas e prácticas.

· Valoración da libreta de aula que incluirá as actividades de prácticas.

· Realización dunha proba escrita por cada avaliación.

· Realización dunha proba de recuperación despois da 1ª, 2ª e 3ª avaliación. 

· Realización dunha proba extraordinaria a final de curso para aqueles alumnos e alumnas que teñan só unha  avaliación suspensa, o resto dos alumnos e alumnas realizaran a proba extraordinaria de setembro.

Aqueles alumnos que non fagan e non presenten os traballos, non aprobaran a asignatura.

Aqueles/as alumnos/as que non asistan ás clases perderán o dereito de avaliación continua segundo os criterios sinalados no Regulamento de Réxime Interno do centro.

